
        
      ᑲᑐᔾᔨᓂᒃᑯᑦ ᑐᓴᒐᒃᓴᖃᕐᓂᖅ 
 

ᐃᓄᓕᒫᓂᒃ ᑐᓴᕋᓱᐊᕐᓂᖅ ᓄᓇᕗᒥ ᐅᖃᐅᓯᓕᕆᓂᕐᒧᑦ ᐃᓕᓴᕆᔭᐅᓯᒪᔪᓄᑦ ᐱᖁᔭᒃᓴᒧᑦ ᐊᒻᒪᓗ 
ᐱᖁᔭᒃᓴᕈᖅᑎᑕᐅᔪᒪᔪᖅ ᐃᓄᐃᑦ ᐅᖃᐅᓯᖏᓐᓂᒃ ᓴᐳᒻᒥᔾᔪᑎᒃᓴᐅᓂᐊᖅᑐᒧᑦ 

ᓄᓇᓕᖕᓅᖃᑦᑕᕐᓂᐊᕐᓂᖏᑦ ᐸᕐᓇᒃᑕᐅᕗᑦ   
 

ᐃᖃᓗᐃᑦ, ᓄᓇᕗᑦ (ᐊᐃᕐᕆᓕ 10, 2007) – ᓄᓇᕗᑦ ᒐᕙᒪᒃᑯᖏᑦᑕ ᐃᓕᖅᑯᓯᓕᕆᔨᒃᑯᖏᑦ ᓄᓇᓕᖕᓂ 
ᑐᓴᕋᓱᐊᕐᓂᖃᕐᓂᐊᕐᒪᑕ ᐱᖁᔭᒃᓴᖅ ᐅᖃᐅᓯᓕᕆᓂᕐᒧᑦ ᐱᓪᓗᒍ ᐊᒻᒪᓗ ᐃᓄᐃᑦ ᐅᖃᐅᓯᖏᓐᓂᒃ ᓴᐳᒻᒥᓂᕐᒧᑦ 
ᐱᖁᔭᒃᓴᐅᖁᔭᐅᔫᑉ ᒥᒃᓵᓄᑦ ᐱᓕᕆᖃᑎᖃᕐᓗᑎᒃ ᓄᓇᕗᑦ ᑐᙵᕕᒃᑯᑦ ᑎᒥᖁᑎᖓᓐᓂᒃ ᐊᒻᒪᓗ 
ᐅᖃᐅᓯᓕᕆᓂᕐᒧᑦ ᑲᒥᓴᓇᐅᑉ ᐊᒡᓚᒡᕕᖓᓐᓂ. 
 
ᓄᓇᕗᑦ ᒐᕙᒪᖓᑦ ᓄᓇᕗᑦ ᑐᙵᕕᒃᑯᓪᓗ ᑕᐃᒪᓐᓇ ᑲᔪᓯᑎᑦᑎᖕᒪᑕ ᐱᓕᕆᖃᑎᒌᖕᓂᕐᒥᒃ ᓇᓗᓇᐃᖅᑕᐅᓯᒪᔪᒥᒃ 
ᓄᓇᕗᑦ ᓄᓇᑖᕈᑎᖓᑦᑕ ᐊᖏᖃᑎᒌᒍᑎᖓᓐᓂ. ᐊᑕᑦᑎᒃᑯᑦ ᓄᓇᓖᑦ ᑐᓴᕆᐊᕐᕕᐅᖃᑦᑕᕐᓂᐊᕐᐳᑦ ᓄᓇᐃᑦ 
ᐊᕕᒃᑐᖅᓯᒪᓂᕆᔭᖏᓐᓂ ᐊᑐᓂ. 
 
ᑲᑎᒪᖃᑎᒌᒡᓗᑎᒃ ᑐᑭᓯᒋᐊᕐᕕᐅᓂᕐᒥᒃ ᐊᑐᕐᓂᐊᕐᒪᑕ ᒥᑦᑎᒪᑕᓕᖕᒥ ᐊᐃᕐᕆᓕ 11-ᐅᓕᖅᐸᑦ 
ᑲᖏᖅᑐᒑᐱᖕᒥᖔᖅᑐᖃᖅᓯᒪᓗᓂ, ᐃᒡᓗᓕᖕᒥ, ᓴᓂᕋᔭᒃ, ᖃᐅᓱᐃᑦᑐᖅ ᐊᒻᒪᓗ ᐊᐃᓱᐃᑦᑐᒥ ᑭᖑᓂᑦᑎᐊᖓᒍᓪᓗ 
ᓄᓇᓕᖕᓂ ᑲᑎᒪᓂᖃᕐᓗᑎᒃ ᐃᒃᐱᐊᕐᔪᖕᒥ ᐊᐃᕐᕆᓕ 12-ᓕᖅᐸᑦ. 
 
ᑭᕙᓪᓕᕐᒥ, ᓄᓇᓕᖕᓂ ᑭᒡᒐᖅᑐᐃᔪᑦ ᐃᒡᓗᓕᒑᕐᔪᖕᒥ, ᑎᑭᕋᕐᔪᐊᖅ, ᓴᓪᓕᖅ, ᖃᒪᓂᑦᑐᐊᖅ ᐊᒻᒪᓗ ᓇᐅᔮᓂ 
ᑲᑎᒐᔭᖅᑐᑦ ᑲᖏᖅᖠᓂᕐᒥ ᐊᐃᕐᐱᓕ 11-ᒥ ᒪᓕᒃᑕᐅᖕᒥᓗᓂ ᓄᓇᓕᖕᓂ ᑲᑎᒪᑎᑦᑎᓂᕐᒥᒃ ᐊᕐᕕᐊᓂ ᐊᐃᕐᕆᓕ 
12-ᒥ. 
 
ᑐᑭᓯᒋᐊᕐᕕᐅᒋᐊᕐᓂᐊᕆᕗᑦ ᖁᕐᓗᖅᑐᒥ ᐊᐃᕐᕆᓕ 16-ᖑᓕᖅᐸᑦ ᓄᓇᓕᖕᓂ ᑭᒡᒐᖅᑐᐃᔪᑦ ᐃᖃᓗᒃᑑᑦᑎᐊᕐᒥ 
ᐃᓚᐅᓗᑎᒃ ᐊᒻᒪᓗ ᐅᖅᓱᕐᑑᒥ, ᑰᒑᕐᔪᖕᒥᖔᖅᑐᑦ ᑕᓗᕐᔪᐊᓂᓗ ᑕᐃᑲᓃᑎᓪᓗᒋᑦ ᐊᐃᕐᕆᓕ 18-ᒥ.  
 
ᐸᓐᓂᖅᑑᒥᖔᖅᑐᓯᒪᔪᑦ, ᕿᑭᖅᑕᕐᔪᐊᒥ, ᑭᒻᒥᕈᑦ ᐊᒻᒪᓗ ᓴᓂᑭᓗᐊᕐᒥ ᐃᖃᓗᖕᓂ ᑲᑎᓛᖅᑐᑦ ᐊᐃᕐᐱᓕ 17-
ᖑᓕᖅᐸᑦ ᐊᒻᒪᓗ ᐃᖃᓗᖕᒥᐅᑕᐅᔪᑦ ᓂᓪᓕᕐᕕᖃᖅᑎᑕᐅᓂᐊᕐᓗᑎᒃ ᐅᓐᓄᒃᑯᑦ ᑲᑎᒪᓂᖏᓐᓂ. 
 
“ᑕᒪᓐᓇ ᐱᒻᒪᕆᐅᓪᓗᓂ ᐊᓪᓗᕆᐊᕈᑎᐅᖕᒪᑦ ᓄᓇᕗᒥᐅᑕᐅᔪᑦ ᓂᓪᓕᕐᕕᖃᖅᑎᑕᐅᔪᓐᓇᖁᓪᓗᒋᑦ 
ᐃᓱᒫᓗᑎᖃᕐᒪᖔᑕᓘᓐᓃᑦ ᑭᒡᓕᓯᓂᐊᖅᑕᐅᖁᓪᓗᒋᑦ ᐱᖁᔭᒃᓴᖑᖅᑎᑕᐅᓯᒪᔫᑉ ᒥᒃᓵᓄᑦ ᑕᐃᑲᓂ ᒪᓕᒐᓕᐅᕐᕕᐅᑉ 
ᐃᓗᐊᓂ ᐊᓚᒃᑲᖅᑕᐅᓚᐅᖄᖅᑎᓐᓇᒍ ᐅᐱᙶᖅ ᒪᓕᒐᓕᐅᖅᑎᑦ ᑲᑎᒪᓚᐅᖅᑎᓐᓇᒋᑦ” ᑕᐃᒪᓐᓇ ᐅᖃᖅᐳᖅ 
ᐊᖓᔪᖅᑳᖅ ᑕᐹᕐᔪᒃ ᐃᓕᖅᑯᓯᓕᕆᓂᕐᒧᑦ, ᐅᖃᐅᓯᓕᕆᓂᕐᒧᑦ, ᐃᓐᓇᕐᓄᑦ ᒪᒃᑯᒃᑐᓄᓪᓗ ᐱᓕᕆᕕᐅᔪᒧᑦ 
ᑲᒪᒋᔭᖃᖅᑐᓄᑦ. 
 
ᑐᙵᕕᒃᑯᑦ ᐊᖓᔪᖅᑳᖓᑦ ᐹᓪ ᖃᓗᔾᔭᖅ ᐃᒪᓐᓇ ᐅᖃᒻᒪᕆᒃᑭᕗᖅ, “ᐋᖅᑭᒃᓱᖅᑕᐅᕙᓪᓕᐊᓂᖓ ᓄᓇᕗᒻᒥ ᓴᓇᔭᐅᓯᒪᔫᑉ 
ᐅᖃᐅᓯᕐᓄᑦ ᒪᓕᒐᐅᓂᐊᖅᑑᑉ ᑭᖑᓂᑦᑎᓐᓂ ᐱᓕᕆᐊᖑᓚᐅᖅᓯᒪᙱᖅᑎᐊᖅᐳᖅ. ᑖᓐᓇ ᒪᓕᒐᒃᓴᖅ 
ᓇᓗᓇᙱᑎᑦᑎᑦᑎᐊᕆᐊᖃᖅᐳᖅ ᐃᓄᐃᑦ ᐅᖃᓪᓚᒍᓐᓇᕆᐊᖃᕐᓂᖏᓐᓂᒃ ᐃᓄᒃᑎᑑᕐᓗᑎᒃ ᐃᓄᐃᓐᓇᖅᑐᓪᓘᓐᓃᑦ 
ᓇᐅᒃᑯᓕᒫᖅᑎᐊᖅ ᐃᓅᓯᕆᔭᒥᓂ, ᐃᓕᓐᓂᐊᕐᕕᖕᒦᒃᑲᓗᐊᕐᓂᕈᑎᒃ, ᐃᖅᑲᓇᐃᔭᕐᕕᖕᒥᓃᒃᑲᓗᐊᕐᓂᕈᑎᒃ, 

ᓇᖕᒥᓂᕆᔭᐅᔪᓃᒃᑲᓗᐊᕐᓂᕈᑎᒃ, ᐱᕙᓪᓕᐊᔪᓕᕆᔨᓂᓘᓐᓃᖅ. ᑎᓕᐅᕈᒪᕙᒃᑲ ᐃᓄᐃᑦ ᐅᐸᖃᑦᑕᖁᓪᓗᒋᑦ 
ᐅᖃᖃᑎᒌᖕᓂᕆᔭᐅᔪᓄᑦ ᐅᕙᑦᑎᓐᓄᓪᓗ ᐅᖃᖁᓪᓗᒋᑦ ᖃᓄᐃᓕᖓᖁᓇᔭᖅᑕᒥᓂᒃ ᐱᔪᒪᓯᒪᔭᒥᓂᒡᓗ ᐅᖃᐅᓯᕐᓄᑦ 
ᒪᓕᒐᒃᓴᐅᓂᐊᖅᑐᓄᑦ. 
 
ᐅᖃᐅᓰᑦ ᐃᓕᓴᕆᔭᐅᒪᔪᑦ ᐱᖁᔭᒃᓴᖓ ᐊᖅᑭᒃᓱᖅᑕᐅᓯᒪᖕᒪᑦ ᐃᓄᐃᑦ ᐅᖃᕈᓯᖓ, ᖃᓪᓗᓇᐅᔭᕐᓂᖅ ᐊᒻᒪᓗ 
ᐅᐃᕖᑎᑐᑦ ᐊᑐᖅᑕᐅᔪᓐᓇᖁᓪᓗᒋᑦ ᐅᖃᖃᑎᒌᖕᓂᒃᑯᑦ ᑐᓴᖅᑎᑦᑎᓂᒃᑯᑦ ᐊᒻᒪᓗ ᖃᓄᑐᐃᓐᓇᖅ ᐃᓄᐃᑦ 
ᐱᔨᑦᓯᖅᑕᐅᓕᕌᖓᑕ ᓄᓇᕗᑦ ᒐᕙᒪᖓᓐᓂᒃ, ᐊᒻᒪᓗ ᐊᐅᓚᓂᖏᓐᓂ ᒪᓕᒐᓕᐅᕐᕕᐅᑉ ᐊᒻᒪᓗ ᐃᖅᑲᖅᑐᐃᕕᐅᔪᑦ 
ᐃᓗᐊᓂ. 
 
ᐃᓄᐃᑦ ᐅᖃᐅᓯᖏᓐᓂᒃ ᓴᐳᒻᒥᓂᕐᒧᑦ ᐱᖁᔭᒃᓴᖅ ᐊᖏᓐᓂᒃ ᐃᓗᓕᖃᐅᖅᐳᖅ ᐃᓄᐃᑦ ᐅᖃᐅᓯᖓ 
ᓲᖑᔫᔅᓴᐃᓐᓇᖁᓪᓗᒍ ᐊᒻᒪᓗ ᐆᒻᒪᕆᑦᑎᐊᕐᓗᓂ ᓄᓇᕗᑦ ᐃᓗᐊᓂ, ᓄᓇᓖᓪᓗ ᐃᓗᐊᓂ ᐊᑐᖅᑕᐅᓪᓗᐊᑕᕐᓗᓂ, 
ᐃᖅᑲᓇᐃᔭᕐᕕᑦ ᐃᓗᐊᓂ ᐊᑐᖅᑕᐅᓗᓂ, ᐃᓕᓐᓂᐊᕕᐅᔪᑦ ᐃᓗᐊᓂ ᐊᑐᖅᑕᐅᖃᑦᑕᕐᓗᓂ ᐊᒻᒪᓗ ᐱᓕᕆᔪᓕᒫᓄᑦ 
ᐅᖃᐅᓯᖅ ᐊᑐᖅᑕᐅᖃᑦᑕᖁᓪᓗᒍ.  
 
ᐱᖁᔭᒃᓴᐅᑉ ᐊᔾᔨᖏᑦ ᐱᔭᒃᓴᐅᔪᑦ ᑕᑯᔭᒃᓴᐅᓪᓗᑎᒡᓗ ᖃᕋᓴᐅᔭᒃᑯᑦ ᑐᖅᑲᑕᕐᕕᖕᒥ ᐅᕙᓂ: www.gov.nu.ca/cley 
ᐅᕝᕙᓘᓐᓃᑦ ᐃᓕᖅᑯᓯᓕᕆᔨᒃᑯᑦ ᐅᖄᓚᕕᒋᓗᒋᑦ ᐊᑭᖃᖏᑦᑐᒃᑯᑦ 1-866-934-2035 ᖃᕋᓴᐅᔭᒃᑯᓘᓐᓃᑦ 
ᑎᑎᕋᕐᓗᑎᑦ ᐅᕗᖓ ᑐᕌᕈᒻᒧᑦ cley@gov.nu.ca . 
 

-30- 
 
ᑐᓴᕆᐊᒃᑲᓐᓂᕈᒪᒍᕕᑦ ᐅᑯᐊ ᑕᕝᕙ ᐊᑐᐃᓐᓇᐅᔪᑦ: 
 
ᓖᕕᑎ ᐊᑕᒍᔪᒃ      Kerry McCluskey 
ᑐᓴᒐᒃᓴᓕᕆᔨ      Director of Communications 
ᐃᓕᖅᑯᓯᓕᕆᔨᒃᑯᑦ ᐱᓕᕆᕕᖓᓐᓂ    ᓄᓇᕗᑦ ᑐᙵᕕᒃ ᑎᒥᖓᓐᓂ 
867-975-5512      867-975-4900 
ᖃᕋᓴᐅᔭᒃᑯᑦ: latagoyuk@gov.nu.ca   E-mail: kerry@tunngavik.com 

